
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	УНШИГЧДАД

	Эдмондо де Амичис бол (1846—1907) Италийн алдарт зохиолч юм.

	Энэ хүн багш, нийгмийн зүтгэлтэн байв. XIX зууны үед Австрийн харгис засгийн эрхшээлд байсан Италийг чөлөөлж нэгтгэх тэмцэлд идэвхтэй оролцсон байжээ. Зохиолч Амичис, Испани, Англи, Голланд, Хойд Африк, Турк, Франц, Өмнөд Америк зэрэг орнуудаар олон удаа аялжээ.

	Түүний зохиолууд, бэрхэд нэрвэгдсэн Италийн хөдөлмөрчдийн гаслан зовлон, хайр дурлалаар нэвт шингэсэн бөгөөд ядуучуудыг үнэхээр хамгаалагч байжээ. Италийн хүүхдүүдийн тухай Эдмондо де Амичисын бичсэн «Зүрх» гэдэг ном даян дэлхийд гайхагдан алдаршсан билээ.

	Амичис, энэ номоо хүүхэд багачуудад зориулан бичсэн бөгөөд уул ном зөвхөн Италийн хүүхдүүдээр барахгүй бусад олон орны хүүхдүүдийн хамгийн амтархан уншдаг ном болжээ. «Зүрх» гэдэг ном нь дэлхийн олон улсын хэлнээ орчуулагджээ. Харин орос хэлнээ «Сурагчийн өдрийн тэмдэглэл» гэдэг нэртэйгээр орчуулагджээ. «Зүрх» гэдэг номоос авсан «Апеннинын уулнаас Андын нуруу хүртэл» гэсэн жижиг өгүүллэгийг нь монгол хэлнээ хөрвүүлж хэвлэв. 

АПЕННИНЫН УУЛНААС АНДЫН НУРУУ ХҮРТЭЛ

	Олон жилийн өмнө юм гэнэ билээ. Генуя1 хотын нэг ажилчны хүү, 13 настай Марко ээжийгээ эрж, Өмнөд Америк орохоор гарчээ.

	Түүний ар гэр өр ширэнд баригдаж туйлын ядуу дорой амьдарч мөнгө зайлшгүй шаардагдсан учир, Маркогийн ээж хоёр жилийн өмнө Аргентины нийслэл Буэнос-Айресэд очиж, ямар нэгэн баян айлд зарцлагдан богино хугацаанд их мөнгө олж ирэхээр явсан юм байжээ. Тэр ядуу хоосон эх, үр хүүхдээ орхиж алс хол явахдаа учир зүггүй их уйлав. Хүүхдүүдийн нэг нь 18-тай, нөгөө нь 11 настай байлаа. Гэвч, эх санаа сэтгэлээр унаж гутралгүй зорьсондоо итгэж, аян замдаа явжээ.

	Харин аз болж Аргентины нийслэлд урьд очиж суурьшсан, хар хүнийхээ дүү болох мухлагийн худалдагчаар туслуулж, нэг баян айлд зарцлагдав. Тэр айл шинэ авсан зарцдаа тал ч сайн өгч, хөлс ч ахиухан өгдөг байжээ.

	Жаал хүүгийн эх, эхний үед хойно хоцорсон хүүхдүүд, төрөл сандантайгаа захидлаар байнга харилцан, хэл амаа авалцдаг байв. Генуягаас хар хүн нь дүүдээ захиа бичиж, тэр нь Маркогийн эхэд дамжуулан, хар хүнд нь хариу захиа бичиж эхнэрийн сураг ажгийг дурдсан хэдэн мөр бичдэг байлаа.

	Маркогийн ээж ажлын хөлсөнд сардаа 80 лир2 авч түүнээсээ нэгийг ч үрэлгүй хадгалж байгаад 3 сар болоод л нэг удаа үлэмж мөнгө гэрийнхэндээ явуулдаг байжээ. Явуулсан мөнгийг нь Маркогийн аав хүлээн авч, зогсоо зайгүй нэхэгдэж байсан өрөө дарж нэр бүтэн гарах боллоо.

	Аав нь бас үргэлжлэн ажиллаж, ар гэрийнхээ амьдрал байдлыг арай сайжруулан, сэтгэл нь тэнийн сэргэж, эхнэр маань ч удахгүй эргэж ирнэ дээ гэж найдах болов. Эхнэрийн нь эзгүйд гэр дотор их л юм үгүйлэгдэж ялангуяа, ээждээ халуун дотно элэгсэг хайртай отгон хүү Марко, ээжийгээ санан гуньхарч бараг бэтэг өвчтэй болж байв. Түүний эх явчихсанаас хойш жил гаруй боллоо.

	Тэгээд, нэг товчхон захидлын дотор: Ээжийн чинь бие жаахан базаахгүй байна даа! гэж мэдэгдсэнээс хойш дахин нэг ч сураг чимээ гарахаа болив.

	Тэнд байгаа хамаатандаа хоёр ч удаа захиа илгээсэн боловч, хариу ирсэнгүй. Аргентин айлд бичсэн захианыхаа нүүрэнд гадаадын хүний нэрийг буруу бичсэнээс захиа нь төөрөлддөг ч байж болох юм. Юу ч гэсэн хариу ирсэнгүй. Ямар нэгэн гай, аюул тохиолдов уу гэж хардацгаан, сураггүй болсон эхийн тухай сураг чимээ гаргаж өгөөч гэж Буэнос-Айресэд байгаа Италийн элчний газар гуйжээ. Гурван сарын дараа элчний газар тэр авгайн тухай юу ч мэдэгдэхгүй байна. Сонинд зарлаад ч ирсэнгүй. Тэр ч байтугай ямар нэгэн баримт ч алга гэсэн хариу өгчээ. Тэгсэн чинь хөөрхий тэр эх, зарц болсондоо, гэр бүлийнхээ нэр төрийг гутааж бууруулах магад гэж санаад, Аргентины баян эзнийд жинхэнэ нэрээ хэлэлгүй нуусан юм санжээ.

	Дахиад хоёр сар өнгөрлөө. Маркогийн ээжээс мэдээ чимээ огт алга аа. Ийнхүү удсан учир үр хүүхэд нь ч, хар хүн нь ч зовж шаналан эхэллээ. Отгон хүү Марко эхийгээ санаж, тэсвэрлэн байж чадахгүйд хүрлээ.

	Одоо яах вэ? Ингээд хэнд энэ зовлонгоо хэлэх ёстой бил ээ?гэдэг асуудал тулгарлаа. Өөрөө явж эхнэрээ эрдэг бил үү? Хэрэв би ажлаасаа гараад явчихвал хэдэн хүүхдийг минь хэн тэжээж байх вэ дээ? Аль, ууган хүүгээ явуулдаг бил үү? гэхэд хүү минь дөнгөж саяхан ажилд ороод байгаа. Бас тэгээд ч их хүүгийн маань хэрэг манай гэрт хамгийн их байна даа гэж Маркогийн аавд санагдлаа. Ингээд, тэд сэтгэл түгшин шаналангуй амьдарсаар хоног сар өнгөрсөөр боловч өнөө л уйтгарт яриа нь болж байдаг, үгүй бол, бие биеэ дуугүй харж гөлөрцгөөдөг болжээ. Нэг орой отгон хүү Марко эрс шийдэмгий: 

	— Би Америк руу явж ээжийгээ эрж олъё гэлээ.

	Хөгшин эцэг нь энэ үгийг сонсоод уйтгартайгаар толгойгоо сэгсрээд хариу ч хэлсэнгүй. Харин отгон хүүгийн минь бодол тун зүйтэй байна. Гэвч, бүтэж биелшгүй санаа юм даа. 13-хан настай, цорын ганц жаал, Америк орно гэдэг чинь юү гэсэн үг вэ, даруй хэдэн сар явах хэрэгтэй болно! гэж бодов. Тэгээд жаал хүү Марко явна гэж зүтгэснээсээ хойш өдөр ирэх тутам шургуу тэмцэх боллоо. Тэгээд тэр ердөө том хүнээс гардаг үг хэлж, явах гэж зорьсондоо хүрэхээр:

	— Надаас жаалхан хүүхэд ч тийшээ явсан удаа байна! Далайн онгоцонд л сууж авбал болох нь тэр. Тэр онгоцон дээр би ямар цор ганцаараа явах биш. Хүн амьтантай хамтран, нийлж явсаар хүрчихнэ. Очихтойгоо зэрэг ахынхаа мухлагийг эрж олно. Тэнд италичууд ч өдий төдий бий. Тэд надад зам зааж өгнө. Ахынхыг л эрээд олбол ээжийгээ олох нь тэр шүү. Хэрэв ахынхыг олохгүйд хүрвэл элчний газар очиж, Аргентины тэр баян айлыг олж өгөхийг гуйна. Хэрэв ямар нэгэн аюул учирвал, тэнд ажил олдохгүй яах вэ. Өлсөж үхэхэд хүрвэл үмх талх олоод идчих ажил хийж чадалгүй яах вэ дээ! гэх мэтээр Марко, эцгээ ятгасаар, түүнд ямар нэгэн бодол төрүүлэх шахлаа. Аав нь хүүгээ машид хүндэтгэн үзэж, Марко бол хоосон ядуу амьдралд сурсан бөгөөд зориг шантрамхай биш, санаа бодлоор саруул, сайн хүү юм гэж үздэг байв. Ингээд миний хүүгийн энэ бүхий сайн тал нь ээжээ эрж сураглахад туйлын хэрэгтэй юм гэж бас итгэжээ. 

	Маркогийн аавын нэг таних хүн, далайн онгоцны нэг капитаныг таньдаг байжээ. Тэр хүн, Маркогийн яриаг сонсоод, далайн онгоцоор явах гуравдугаар зэргийн билет ямар ч үнэ төлбөргүй олж өгөхөөр болов. Ингээд, эргэж тээнэгэлзсэн элдэв яриа, уймраагийн эцэст жаал хүү Марко алс хол аялах боллоо. Бага сага юмыг нь цүнхэнд хийж, хэдэн скудо3 өвөртлүүлээд нөгөө мухлагт байдаг ахынх нь адресыг4 бичиж өглөө. 4 дүгээр сарын цэлмэг сайхан өдөр оройхон, Марко далайн онгоц зогсох буудал дээр очив. 

	Даруйхан хөдлөхөөр завдаж байгаа онгоцны дамжуур модон дээр эцэг нь зогсож, сүүлчийн удаа хүүгээ тэврэн үнсэж уйлан:

	— Марко хүү минь! Зориг хатуужилтай яваарай. Чи ариун сайхан хэргийн төлөө зорьж явлаа шүү! Аян замдаа аз хийморьтой яваарай гэж захив.

	 

	* * *

	 

	Хөөрхий, Марко! тун зоригтой алс холын аян замд ямар ч бэрхшээл, зовлон тулгаравч бүгдийг ялан туулж чадах хүүхэд санжээ. Гэвч онгоц, өргөн цэлгэр далайд орж, өсөж төрсөн гайхамшигт сайхан хот Генуя тэнгэрийн хаяанд харагдахгүй болоход, Маркогийн сэтгэлд нэг л аягүй болох мэт санагдлаа. Асар том онгоцонд сууж эх нутгаа орхиод, харь газар очиж амь зуухаар яваа өдий төдий тариачны дунд цорын ганц жаал Марко таних хүн огт үгүй бөгөөд түүнд байгаа хөрөнгө нь нэг бяцхан цүнхтэй юмнаас өөр юу ч үгүй тул баахан цөхрөх ажээ. Жаал Марко, хоёр өдрийн турш онгоцны хошуун дээр юү ч идэлгүй уйлах шахаж түгдийн хэвтсээр өнгөрлөө.

	Жаахан дугхийв үү, үгүй юү, үл таних нэг хүн өмнөөс нь бүртгэнэн ирээд, гунигтай муухай царай гаргаж: «Чиний ээж хэдийн үхсэн» гэлээ гэж аймшигтай муухай зүүдлээд гашуудан хашхирсанд цочин сэрлээ.

	Онгоц, Гибралтарийн хоолойгоор гарч, Атлантын далайд орлоо. Марко далай хараад бүр ч сэтгэл нь шулуудан, зорьсондоо хүрнэ гэж итгэж явлаа. Гэвч Маркогийн зориг, итгэл үргэлж тайван байж чадсангүй билээ.

	Хязгааргүй цэлийсэн далайн ус ямагт төөнөсөн халуун нар, өөрийн ганцаардмал байдал, хамтран яваа хүмүүсийн баяр хөгжөөнгүй царай энэ бүхэн Маркогийн сэтгэлд уйтгар төрүүлж явлаа. Маргаашийн цаана, бас л маргааш, өдөр шөнө солигдсоор боловч өнөө л хязгааргүй далайдаа өвчтэй хэвтээ хүн шиг элдвийн юм самууран бодсоор яваа ажээ. Энэ онгоцоор чинь бүтэн жил аялах юм байх аа даа гэж ч боджээ. Марко, өглөө бүр сэрэх тоолон л зах хязгааргүй усан дундуур цор ганцаараа аялсаар Америкт очих юм гэж үү дээ? гэж бодоод гайхаж алмайрдаг байлаа.

	Гялалзсан гоё хайрст загаснууд далайн уснаас харван үсэрч, онгоцны талбай дээр унах билээ. Халуун орны ойн цаагуур нар хурц улаан туяагаа татуулсаар шингэж түүний илчинд нь халсан далайн ус, шөнө болоход галт уулын халуун нурам мэт харагдсан нь зүүдэнд орсон мэт үнэмшихийн аргагүй, хачин юм шиг байлаа.

	Далайн шуурга болоход, Марко, онгоцны доод давхрын тасалгаанд өдөржингөө хэвтэж явлаа. Ийнхүү явахад дээгүүр нь хүмүүс гишгэчин сүйд хийчих шахах тул Марко арай ингээд үхчих юм биш байгаа даа гэж боддог байв.

	Заримдаа далайн салхи, шуурга намдан, тэсэж аргаламгүй халуун шатаж, амьсгалахад ч бэрхтэй болон цаг ч барагдахгүй, ядарч цуцсан аялагч хүмүүс ширээ түшин зогсоцгоох нь сийлээд тавилсан модон хүн шиг санагддаг байлаа.

	Далайд явах зам дуусах өдий байв. Далайн ус тэнгэрийн хаяатай нийлж өнөөдөр ч өчигдрийнх шигээ, маргааш нь ч урьд өдрийнх шигээ... дандаа ус ердөө цэлийсэн далайд л онгоц хөвсөөр ажээ. Марко, онгоцны талбай дээрээ гарч түшүүрийг нь тохойлдон зогсож зах хязгаар нь үл үзэгдэгч далай руу, гайхаш тасран гөлөрчээ... Ээжийн минь царай ямаршуу бил ээ? гэж дотроо төсөөлөн бодоход нүдний нь өмнө хайрт ээжийнх нь царай бүрэлзэж үзэгдэх шиг болж явлаа. Марко, нэг зогссон газраа нүдээ анивчилгүй гөлрөн зогсож толгой тархиа эргэтэл элдэв бодолд автагддаг болжээ. Тэгээд л жаахан зүүрмэглэвэл, нөгөө үл таних хүн зүүдлэгдэж чихэнд нь: «Ээж чинь үхсээн» гэж шивнэхэд Марко цочин сэрж, нүдээ нээн, нөгөө л үл өөрчлөгдөгч далайн мандлыг ширтдэг байлаа.

	 

	* * *

	 

	Аялал даруй 27 хоног үргэлжиллээ. Хамгийн сүүлчийн өдөр бусад өдрийн байдлыг бодвол арай өөр боллоо. Маш сайхан өдөр эхэлж, агаар нь ч сэрүү татан сэнгэнэж байлаа. Марко, Ломбардаас5 яваа ахимаг насны нэг тариачинтай танилцан эхлэв.

	Тэр тариачин мөн Америк орж, Росарио хотод байгаа хүүгээ эргэхээр яваа юм байжээ. Жаал хүү тэр өвгөнд өөрийн тухай ярьж өгөхөд өвгөн мөрөн дээр нь алгадаж:

	— Хүү минь! Цовоо сэргэлэн явах хэрэгтэй. Тэгээд ээжийгээ олж уулзаад бүр нэг сайхан баяр болно доо! гэв. 

	Эелдэг зөөлөн харьцаатай өвгөн Маркогийн зовлон гунигийг хуваалцан явав.

	Ингээд Марко хүү тариачин өвгөнтэй зэрэгцэн сууж од түгсэн шөнүүдийг ч хүртэл өнгөрүүлнэ... Өвгөн, тамхиа нэрж гадаадад гарч яваа бусад нөхөд дуулцгааж, бяцхан хүү түүнийг нь чагнаж явжээ. Тэр дууны утга, ая хөг нь Маркод, Буэнос-Айрисэд очиж байгаа байдлыг дүрслэн дуулах мэт олонт санагджээ. Тэгээд Марко, Лос Артес гудамжаар ороод нөгөө ахынхаа мухлагийг эрээд явж байтал ах нь урдаас нь тосон ирэхэд «Ээж минь сайн уу? Одоо хаана байгаа вэ? За бушуухан... явъя! Бушуул! гээд ахынхаа хамт шатаар гүйн авирлаа... Тэгээд нэг хаалга нээгдлээ... » гэх зэрэг элдвийг бодож, Марко, аман дотроо үглэн, сэтгэлээ машид хөдлөхөд... зүрхэндээ ойрхон нандигнан хадгалж, үнсэж хайрлаж, сайхан бүхнээ шивгэнэн хэлж явдаг ээжийнхээ зургийг гарган үзэв.

	 

	Яг 28 хоноод, онгоц хүрэх газраа очлоо. 5 дугаар сарын нэг өглөө билээ. Нар мандахын өмнөхөн алс зүүн тэнгэрийн хаяа аранзал улаан туяагаар гэрэлтэн байхад аяллын онгоц Ла-плата голын усанд зангуугаа хаялаа. Энэ өргөн том голын эрэг дээр Аргентины нийслэл Буэнос Айрэс байдаг ажээ. Саруулхан сайхан өдөр боллоо. Маркогийн сэтгэл үнэхээр уужран тэнийж, түүний хувьд ямар нэгэн тэмдэглэлт учрал тохиолдож байгаа мэт байлаа. Марко сэтгэл догдлон баярлаж: Ээж минь ч холгүй, тун ойрхон болоод байгаа, хэдэн цагийн дараа ээжтэйгээ учирна! гэж бодоод туйлын их баярлажээ. Жаал хүү шинэ тив (Америк)-т ганцаараа очъё гэж зориглосон нь энэ алс хол замыг цай уухаар товчлон нисэж, энд ирэнгүүтээ сэрчихсэн юм шиг санагджээ.

	Марко, ямар их хувь заяа вэ? гэж баярласандаа болж, аялан явах замдаа авч явсан хэдэн мөнгөнийхөө хагасыг хулгайд алдаж, цаана нь ганцхан боодолтой лир нь үлдсэнээ мэдсэн боловч, ер гутарч гомдсонгүй билээ. Ээжийнхээ байгаа газар л ирсэн хойно алзахгүй болно гэж боджээ. Цүнхээ барьж хамт ирсэн италичуудтайгаа бас өөр нэг онгоцонд сууж жаахан яваад зогслоо. Ингээд, Марко ачаа зөөгч онгоцонд сууж, улмаар голын эрэг дээр гарлаа. Тэнд, хамт ирсэн нөхөд, Ломбардаас яваа өнөө өвгөнтэйгөө дуу хөөр болон салцгааж, хол хол түргэн алхалсаар хот руу орлоо.

	Марко, хотод орохтойгоо зэрэг Лос-Артес гудамжийг хэрхэн олох вэ гэж хүнээс асуулаа. Тэр хүн маань аз болоход итали ажилчин байж, Марког нэлээд сонирхон харж:

	— Чи, бичиг уншиж чадах уу?

	— Чадна.

	— Тэгвэл их сайн байна гэж ажилчин хэлээд, — Энэ гудамжаараа шулуун яв, харин замын сүлжээ бүр дээр гудамжны нэрийг уншиж яваарай! Тэгтэл чамд хэрэгтэй гудамж чинь аяндаа олдоно гэв.

	Марко ажилчныг талархаад заасан гудамжаар нь явлаа. Тэр гудамж нарийхан мөртөө шулуухан, урт ажээ. Гудамжны хоёр талаар зуслангийнх шиг намхан цагаан байшингууд үргэлжилжээ. Гудамжаар хүн хар дөрвөн дугуйтай жижиг сүйх тэрэг, бас ачааны хүнд даачаа, элдэв шалдав юм бин битүү бужигнана. Зарим газар олон өнгө алагласан далбаанууд намиран түүн дээр аль нэг нэр үл мэдэх хот руу явах гэж байгаа галт онгоцны хөдлөх цагийн хуваарийг томоор бичсэн байв. Гудамжны хоёр этгээдээс орж ирсэн хөндлөн гудамжнууд байх бөгөөд түүгээр ч гэсэн хүн амьтан, тэрэг чарга, ийш тийшээ сүлжилджээ. Гудамжны тэртээ үзүүр шувтрахад Америкийн тал нутаг, хязгааргүй далайн түвшин шиг үргэлжлэн харагдлаа.

	Америк гэдэг маань иймэрхүү гудамжнуудаар дүүрсэн орон юм байгаа даа гэж бодогдлоо. Жаал хүүд замын уулзвар хавиар хачин адармаатай нэрс харагдаж, заримыг ч гаргаж ядна. Нэг гудамж өнгөрөөд нөгөөд орохдоо «энэ ч биш байгаа даа» гэж бодон Маркогийн зүрх түргэн түргэн цохиллоо. Аз болж ээжтэйгээ гудамжинд уулзчихаж юу магад гэж горьдоод эмэгтэй хүн л явбал нүүр өөд нь ширтэн харж явлаа. Гудамжинд яваа нэг эмэгтэй нь ээжтэй нь хачин адилхан юм шиг харагдлаа. Хойноос гүйцэж очтол, эмэгтэй эргэж харлаа. Тэгсэн чинь ээж нь ч биш, харин негр хүүхэн байв. Марко, улам түргэн алхалж яваад газар наалдчихсан юм шиг яг зогсов. Нэр хадсан нэг гудамжны уулзвар хүртэл, тэр нь үнэхээр Лос-Артес мөн байлаа. Байшингийн дугаарыг ажиглатал! 117 гэсэн байв. Ахын мухлаг чинь 175 гэсэн дугаартай шүү дээ гээд цаашаа түргэн алхалж бараг гүйн дөхөж явлаа. 175 дахь дугаар арай хүрэлгүй зогсосхийж амьсгаагаа жаахан дарав.

	— Ээж минь. Миний хайрт ээж минь! гэж Марко аман дотроо аяархан шивнэв.

	Би ээжтэйгээ ингээд уулзчихлаа гэж үү дээ?! гээд нэг жижиг мухлагийн дэргэд очоод зогслоо. Тэр мухлагийн үүдэнд нүдэндээ шил зүүсэн буурал авгай сууж байв.

	— За тэр л байх даа. Мухлагийн худалдагч мань! гэж итгэлээ.

	— Жаал хүү чамд юу хэрэгтэй вэ? гэж тэр авгай испаниар асуулаа.

	— Энэ чинь, Франческо Мореллийн мухлаг мөн биз? гэж Марко, аяархан асуув.

	— Франческо Морелли үхсэн шүү дээ гэж мань авгай италиар хариулав.

	Энэ хариулт Маркогийн дотрыг ёстой л харлууллаа.

	— Чухам хэзээ үхээв?

	— Тийм ч их удаагүй, хэдэн сар л болж байх шив дээ. Байа-Бланка руу явсан юм. Тэр ч эндээс тун хол доо. Тэнд дөнгөж очингуутаа үхсэн юм байх. Тэгээд энэ мухлаг одоо минийх болсон гэлээ. 

	Маркогийн царай хувьсхийж, сандрангуй:

	— Морелли, миний ээжийг мэдэх хүн юм сан. Миний ээж энд ноён Мекинесийнд зарцлагдсан юм. Тэр хүн, эжий минь хаа байгаа тухай сураг гаргаж өгөх юм сан. Би, ээжийгээ эрж олохоор Америкт ирсэн. Тэр Морелли ээжийн минь захиаг дамжуулдаг байсан юм. Юу ч л гэсэн, би ээжийгээ олж уулзах ёстой! гэлээ.

	— Хөөрхий минь, надад мэдэх юм даан ч алга. Гэвч, энд нэг жаалаас асууж өгье. Тэр жаал Мореллийн тухай мэдэх нэг хүнийг дам таних юм даг гээд цаашаа ороод удалгүй нэг жаал дагуулан гарч ирлээ.

	— Морелли, эндхийн нэг айлын зарцынд захиа хүргэж өгдөг байсныг, чи мэдэх үү? гэлээ. 

	— Тэр айл чинь ноён Мекинесийнх шүү дээ. Тэднийх Лос Артес гудамжны адагт бий гэв.

	— Эрхэм эмгээ минь! Их баярлалаа! гэж Марко дуу алдан хэлээд:

	— Байшингийн нь дугаарыг надад хэлж өгөхгүй юү?.. Эсвэл энэ хүүг жаахан дөхүүлж өг гэж гуйгаач!.. гэлээ.

	— Жаал аа, намайг дөхүүлээд өгөөч, надад бага зэрэг мөнгө байна шүү, хө! гэж, Марко нэмж хэллээ. Тэгээд тэр хоёр, эмээгийн юү хэлэхийг ч сонссонгүй гүйцгээлээ. 

	Төмөр торон хашаатай аятайхан цагаан байшингийн дэргэд хоёр жаал ирээд зогслоо. Хашааны завсраар, цэцэг тарьсан олон сав тавьсан харагджээ.

	Марко, хаалганы хонхны олсыг татлаа. Өмнөөс нь бага зэргийн охин гарч ирэхэд, Марко, сандрангуй янзаар:

	— Энд Мекинесийнх суудаг уу? гэв.

	— Энд урьд байсан юм гэж тэр охин испани аялгатай, итали хэлээр хариулж, одоо энд манайх, Себальосынх байгаа гэлээ.

	— Мекинесийнх хаашаа явсан бэ? гээд Маркогийн хоолой зангирч дуугүй болов.

	— Тэд Кордова өөд нүүчихсэн.

	— Кордова гэнэ ээ? гэж Марко санаа алдан, — Тэр чинь хаана байдаг юм бэ? Тэднийд нэг зарц авгай байсан уу? Тэр хүн... Миний ээж байгаа юм. Тэднийх түүнийг аваад явчихсан биз? 

	Охин, Марког гайхсан маягтай харж;

	— Мэдэхгүй дээ. Харин манай аав сайн мэдэж магадгүй. Тэднийхийг нүүгээгүй байхад орж, гардаг л байсан юм даг! гээд охин гэртээ гүйн оронгуутаа цагаан сахалтай, өндөр нуруутай өвгөн дагуулан гарч ирлээ. 

	Хонгор шаргал үстэй, бүргэдийн хурц нүдтэй, Генуягийн бяцхан далайчны байдлыг ажингуутаа, итали хэлээр дультрангуй;

	— Чиний ээж чинь Генуягынх уу? гэв. Марко, толгой дохив.

	— За, тийм бол сайн байна. Генуягаас ирсэн зарц авгай тэднийхтэй хамт явсан. Би үүнийг лавтай сайн мэдэж байна.

	— Тэд хаашаа явчихсан бол?

	— Кордова өөд.

	— Энэ чинь хот юм уу?.. жаал хүү санаа алдсанаа тайвшрах янзтай; — Тийм бол би Кордова өөд явна!

	— Хөөрхий амьтан! гэж өвгөн түүнийг өрөвдөн; — Эвий хүү минь! эндээс Кордова хүртэл зуугаад миль6 газар даа. 

	Маркогийн царай зэвхийрэн хувирч дэмий л хашааны торыг базлан оролдлоо.

	— Юу ч гэсэн арга нь олдоно байх... гээд өвгөн хаалгаа нээж, Марког ороод ир, арга зүйг нь бодож олцгооё гэв. 

	Өвгөн, Марког дэргэдээ суулгаж, түүх явдлаа ярь даа гэлээ. Түүний яриаг өвгөн анхааралтай чагнан, баахан сууснаа эрс шийдэмгий,

	— Чамд ч мөнгө байхгүй биз дээ?

	— Хэдхэн юм... бий дээ гэв. Өвгөн юм бодож байснаа бичгийн ширээнийхээ ард сууж, нэг захиа бичиж түүнээ дахин уншиж үзээд, Маркод өгч,

	— Итали хүү минь, сонсож бай!

	Энэ захиаг аваад Бок хотод оч. Тэр жижиг хотын хүн амын тал хувь нь Генуягийн италичууд шүү. Бок хүртэл эндээс 2 цаг хэртэй явах болно. Дайралдсан хүн бүр чамд зам зааж өгнө. За тийшээ яв! Тэнд очоод захиагаа өгөх хүн аяндаа олдоно. Энэ захиа илгээсэн хүн бол юм бүгдийг андахгүй. За тэгээд захиагаа өгөөрэй. Тэр хүн чамайг росариод явуулахаар, Кордовад хүргэж өгөх хүн олж чамд туслуулах болно. Тэнд очсон хойноо яах вэ, чи Мекинесийнхийг олж, ээжтэйгээ уулзана биз. За ийм байна... Май! хэдэн юм... гээд Маркогийн өвөрт хэдэн лир хийж өглөө.

	— За ингээд яв даа! Зоригтойхон л яваарай! Энд, чиний нутгийн хүмүүс газар сайгүй тохиолдоно... Чи ганцаараа биш, чамайг хэзээ ч орхихгүй шүү! Баяртай гэлээ.

	Маркод "баярлалаа" гэж хэлэхээс өөр ямар ч үг олдсонгүй, газарчилж ирсэн жаал хүүгээ явуулаад тэднийхээс гарлаа. Гуниг, зовлонд бүрхэгдсэн Марко, Бок орох замаар, үймээн шуугиантай том хот дундуур явлаа.

	 

	* * *

	 

	Тэр минутаас маргааш орой нь хүртэлх хугацаанаа түүнд юү юү тохиолдсон нь там тум санагдаж, туйлын их ядарч зүдэрсэн учир ухаан нь орж гарсан юм шиг байлаа.

	Бокод нэг байшингийн дэргэд манаачийн хамт хоноод өдөр нь голын эрэг дээр сууж өнгөрүүлэв.

	Түүний нүдний өмнө өдий төдий мянган онгоц зарим нь ирж, зарим нь явж, ийш тийшээ сүлжилдээд ёстой зүүдний юм шиг санагдлаа... Тэгээд, жимс ачсан далбаат жижиг онгоцонд сууж, Росарио өөд явах болсноо ч тодорхой сайн мэдэхгүй шахам байсныг бодоход тэр онгоцыг, наранд түлэгдэж хүрэн царайтай болсон Генуягийн хүдэр гурван залуу даргалж явлаа. Төрөлхийн сайхан танил хэлээр ярилцаж яваа тэдний хэл яриа, жаал хүүгийн сэтгэл санааг тайвшруулав.

	 

	* * *

	 

	Далбаат онгоц гурван өдөр, гурван шөнө туж аялж их мөрөн Паранын урсгалыг сөрлөө. Төрсөн нутгийнхаа По мөрнийг энэнтэй зүйрлэж үзвэл ёстой горхи мэт санагджээ. Далбаат онгоц их уст мөрнийг сөрж урагшаа аажуухан ахиж байлаа. Эрт үедээ зэрлэг бар, хорт могойн оршдог, одоо харин амтат жүрж, бут бургас багсайн ургадаг болсон урт гонзгой арлын дэргэдүүр гарлаа. Бас Парана мөрөнд цутгасан жижиг голуудын бэлчрээр ч өнгөрлөө. Мөрний ус зарим газар эргээс хальж тогтоод нуур болчихсон тийм газраар ч дайрлаа.

	Чимээ анир огт үгүй, тэртээ эргээ тулсан их мөрний усанд бүртийх бараа ч үгүй зэлүүд хоосон газар шиг санагдаж, цор ганц манай онгоц л яваа гэж бодогдлоо. Тэгээд, цааш хөвөх тусам Маркогийн сэтгэлд ямар нэг айдас төрж энэ мөрний усаар олон жил аялан яваа мэт санагдлаа. Марко, өдөрт хоёр удаа нөхөртэйгөө жаахан талх, давсалсан мах хуваан иддэг байлаа.

	Нөхөд нь ч, Маркогийн зовж шаналж байгааг ойлгоцгоож түүнээс эсэн бусын юм асууж шалж сандраахгүй явлаа.

	Марко, онгоцны талбай дээр унтаж, шөнө дунд хэр зүүдлэн босон харайхад сарны тунгалаг гэрэлд ус цэлийн харагдлаа.

	Маркогийн сэтгэл жигтэйхэн түгшин,

	— Кордова! Кордова, хаана байна гэмээр санагдав. Хотын энэ нэр түүнд үнэн хэрэг дээрээ гагцхүү үлгэр домогт гардаг л юм шиг бодогджээ.

	"Ээж минь, бас энүүгээр явж өнгөр өө дөө. Тэр арал, энэ мөрний эргийг харсаар л гар аа даа!" гэж бодоход, Маркогийн явж байгаа газар тийм ч зэлүүд хоосон биш шиг, харин ч танил нутаг мэт болдог байв... 

	Нэг шөнө цуг яваа нэг нөхрийн нь аялсан дуу, Марког бяцхан байхад ээж нь хүүгээ бүүвэйлэн аялдаг дуу шиг санагдав. Марко, ээжийгээ дурсан бодсоор байгаад тэсэж чадсангүй эхэр татан уйллаа. Түүний уйлахыг Генуягийн залуу сонсоод;

	— Ай, хүү минь зоригоо барь! Юугаа бодоов чи? Гэр орноосоо ийм хол яваа Генуягийн хүү уйлж болдог юм уу? Генуя нутгийнхан дэвэн дэлхийгээр аялан, хүрсэн газраа алдраа мандуулж, ялалтаа бадруулдаг заншилтай шүү! гэв.

	Марко, ийм үг сонсоод зориг орох шиг болоод нулимсаа тогтоолоо. Генуя нутгийнхан гэхэд, Марко, толгойгоо зориг бардам дээш өргөж «Ээжийгээ олоогүй цагт, хэдэн зуун миль газар ч явгаар явж, жил сараар ч хамаагүй зовон, бүх дэлхийг тойрон аялах болсон ч би, зогсохгүй урагшаа алхсаар байна! Ээжтэйгээ л уулзвал, өлмийн нь өмнө хүрч очоод үхсэн ч хамаа алга! Гагцхүү ээжтэйгээ л уулзах юм сан! Зоригтой!" гэж Марко өөртөө хэллээ.

	Ингэж, зоригоо чангад барьсаар явж, нэг зэврүүн хүйтэн өглөө, үүр цайхын хэрд Росариод хүрэв. Энэ хот Парана мөрний өндөрлөг эрэг дээр орших ажээ. Онгоц зогсох буудал дээр энд тэндхийн онгоцнууд зогсоцгоож, олон далбаа дарцгаар чимсэн шураг нь Парана мөрний усанд тусжээ.

	 

	* * *

	 

	Марко, онгоцноос буунгуутаа эрэг дээр гарч, Бок хотоос илгээсэн өнөөх бичгээ нэг ноён аргентины хүнд хүргэж, тэр хүнээр замаа заалгахаар эрж эхлэв.

	Росарио хотод гойдын шинэ юм ч үгүй урьд үзэж харсан мэт санагдлаа.

	Урт нарийхан гудамж, түүний хоёр талаар мөн л намхан цагаан байшингууд үргэлжилж дээгүүр нь харилцаа холбооны утаснууд ёстой л аалзны шүлс шиг хэржээ. Гудамжны байдал мөн л үймээн шуугиантай, Маркогийн толгой эргэж өнөө л Буэнос-Айрсэд очиж авга ахаа дахиад л эрж явах шиг бодогджээ.

	Ингээд баруун тийшээ нэг яваад, л зүүн тийшээ нэг яваад байсан нь нэг л гудамжаар мунгинаад байгаа мэт санагджээ. Арай ядан байж, нөгөө эрсэн айлаа сая нэг олж хаалганы татуургыг чангаав.

	Цагаан толгойтой, бүдүүн цүлхгэр эрэгтэй хүн байшингаас гарч, Марког таагүй байдлаар харж;

	— Юу хэрэгтэй яваа вэ? гэв.

	Марко, бичиг илгээсэн хүний нэрийг хэллээ:

	— Тэр хүн гэр бүлийнхээ хамт өчигдөрхөн Буэнос-Айрсэд явчихсан гэж хүйтэн янзаар хариулав.

	Марко, нэг хэсэг таг дуугүй болсноо дараа нь аман дотроо бүдэг бадаг:

	— Би ч дээ... Энд таних хүн нэг ч байхгүй... Орь ганцаараа болж байна... гээд барьж явсан бичгээ сарвайв. Цагаан толгойт хүн бичгийг нь авч, уншаад!

	— Яахыг чинь, би яаж мэдэх вэ дээ... За яах вэ, үүнийг чинь сарын дараа, тэр хүнийг эргэж ирэхэд нь өгөмз!

	— Би ч өнгөрч дээ... Энд гав ганцаараа! Тэр хүн надад тун хэрэгтэй, тус болох ёстой юм сан гэж Марко тэр хүнээс ямар нэгэн талаар туслахыг гуйж, горьдсон царай гарган хэллээ.

	— Чи эндээс бушуу зайлаарай! Чам шиг муусайн новшнууд Росариогоор дүүрэн! Танай нутгийнхан чинь энүүгээр зөндөө бий. Одоохон холд, Италидаа очиж гуйлгачлахгүй юү! гээд хаалгаа тасхийтэл хаагаад орчхов.

	Марко, огт хөдлөлгүй жаахан зогссоноо цүнхээ мөрөн дээгүүрээ тавьж зайлан одлоо.

	Зүрх нь халуу шатан цохилж, бачимдан багтрав. Одоо яах вэ, хаашаа явах вэ? гэсэн үй түмэн зам бараагүй бодол толгойд нь цахилгаан мэт харван бодогдлоо. Росариогоос Кордова хүртэл галт тэргээр явах ёстой байлаа. Гэтэл, Маркогийн өвөрт ердөө хэдхэн лир үлдсэн билээ. Хэрэв өнөөдөр тэр хэдийгээ идэх юмнаас өгчихвөл, цаана нь улаан мөнгө ч үгүй гар хоосон үлдэх байв. Замын зардлын мөнгө хаанаас олдог бил ээ? гэдэг асуудал Маркод тулгарлаа. Хар бор, ямар нэгэн ажилд орвол хэрэг бүтэх сэн. Тэгэвч, ажилд ямар аргаар, яаж орох вэ? Хэнээс ажил асуух вэ? Саяын хүн шиг л уурлан загнаж, хөөж гомдоох биз дээ... Өршөөж хайрлах хүн хаа ч алга болж, гуйлгачлан явснаас үхвэл дээр юм шив дээ! гэж ч бодогджээ. Ийнхүү бодож яваад цаад зах нь тэртээ тал руу далд орсон мэт урт гудамж харж Маркогийн дотор элдэв юм бодогдон, сэтгэл санаа нь уймрав. Тэгээд, цүнхээ явган хүний зам дээр хаяж, ууцаараа байшингийн хана налаад, нүүрээ гараараа таглан түүн дээрээ хөдлөхгүй суув. Гэвч хорондоо уйлсангүй, суусан хэвээр байв.

	Дэргэдүүр нь өнгөрөгчдийн зарим өшиглөж, гудамжаар явсан хүүхдүүд дэргэд нь баахан зогсож ширтэцгээдэг байлаа. Гэсэн ч Марко, ер хөдлөлгүй анх суусан янзаараа л байв.

	Гэнэт ломбард хэлний аялгатай, итали үг хольж хутгасан нэг хүний дуу сонсогдоход жаал хүү давхийн харвал,

	— Жаал минь, юу болоов? гэв.

	Марко, толгойгоо өнгийлгөн маш гайхаж, цочсон янзтай.

	— Өө, та байсан юм уу? гээд тэр хүнийг харангуутаа дуу алдав.

	Түүний өмнө анх ирж явахдаа танилцаж дотно сайн болсон Ломбардын тариачин өвгөн зогсож байлаа. Өвгөн ч Марког харж гайхан баахан ширтэв.

	Марко өвгөнийг асууж амжаагүй байтал учирсан бүхнээ тоочиж,

	— Одоо надад мөнгө байхгүй. Замын зардлын мөнгөтэй болохын тулд ажил хийх хэрэгтэй байна. Би, ямар ч ажил хийхэд бэлхэн, юм зөөх, гудамж цэвэрлэх, хэл мэдээ хүргэж ийшээ тийшээ гүйх, тэр ч байтугай, тариалангийн газар ажилласан ч чадна! Үмх хар талхны төлөө л ажиллана! Тэгээд, ээжийгээ түргэн олбол бүх хэрэг бүтлээ! Та надад ажил олж хийхэд минь тусалж өгөөч! Аргагүй, тэгээч дээ! Би чинь өнгөрлөө шүү... гэв.

	— Еэ харлаж хоцор! Харласан юм болж дээ! гэж өвгөн хэлээд сахлаа имэрлээ. — Ийм юм болох гэж дээ! Ажил хийнэ... гэнэ ээ? Хэлэхэд амархан шүү дээ хүү минь... Юу ч болсон бид нэг арга бодъё. Гучхан лир, үнэхээр аргалж болохгүй гэж үү дээ. Хаа ч очсон манай нутгийнхан бий! 

	Жаал хүү өвгөнийг дөлгөөн зөөлөн ширтэж түүнд бүрэн итгэлээ.

	— За, хоёулаа явъя.

	— Хаашаа? гээд Марко, өвгөнийг даган, цүнхээ авч босов.

	— За, надтай цуг яв!

	Марко, тариачны хойноос дагажээ.

	Тэр хоёр хоорондоо юу ч ярьсангүй гудамжаар явж явж эцэст үүдэн дээрээ од зурж, хажууд нь «Италийн од» гэсэн адрестай байшингийн дэргэд ирж зогсов. Өвгөн, байшингийн хаалга тийш нэг хараад, Марко өөд хөгжилтэйгөөр:

	— Бид хоёр, яг цагтаа ирлээ! гэв.

	Тэр хоёр уужим саруулхан байшинд орлоо. Тэнд, хэд хэдэн ширээ тойрон нэлээд олон харчуул сууцгааж байв. Архи балгацгаан чанга, чанга инээлцэлдэн хоорондоо ярилцаж байхад Ломбард өвгөн тэдний амрыг нь эрээд эхний ширээний дэргэд очиж зогсов. Өвгөн саяхан эдний компанид орсон байжээ. Наргиж суусан долоон нөхдийн царай баахан улайцгаан, элдэв юм хүүрнэн хашхиралдаж хундага тулгацгааж суулаа. Ломбард өвгөн Маркогийн тухай;

	— Нөхөд өө! Энэ хөөрхий муу жаалыг хараач! Энэ хүү манай нутгийнх юм. Генуягаас Буэнос-Айрсэд очиход "ээж чинь энд байхгүй, Кордова өөд явчихсан..." гэжээ. Тэгээд, Росариод ирэхээр гурван өдөр гурван шөнө зовж иржээ. Тэндээс нэг хүнд өгөөрэй гэж хэдэн мөр бичиг авчирчээ. Гэтэл, энд ирэхээр нь бас нэг олиггүй амьтан гэртээ ч оруулсангүй, хаалгаа тасхийтэл хаагаад, гудамжинд хаячихсан байхгүй юү. Жаал хүүд одоо сохор зоос ч байхгүй болжээ. Энэ жаал их сайн хүү байгаа юм. Та нар харцгаа, ээжтэйгээ уулзахаар Кордона хүрэх галт тэрэгний билет авах мөнгөгүй болчихжээ. Бид, үүнийг төөрүүлсэн золбин гөлөг шиг үзэж яахан болох вэ дээ? Тийм балай юм гэж ертөнц дээр яаж байх вэ? гэлээ.

	— Нэрээ тийм юм яаж байх вэ? гэж хашхирцгаан гар зангидан ширээ дэлдэцгээлээ.

	— Нутгийн жаал хүүхэд гэж ярив уу?

	— Жаал минь, нааш ир!

	— Энд байгаа хүмүүс цөмөөрөө манайхан.

	— Хараач та нар! Ямар зоригтой хүү вэ.

	— Түрийвчиндээ юм тэмтрэлгүй горьгүй нь ээ!

	— Бүр ганцаараа ирсэн гэнэ шүү.

	— Чи чинь, ямар сайн эр вэ?

	— Бид чамайг ээж рүү чинь явуулна, чи одоо битгий сэтгэл зов!

	— За нутгийн жаал, май үүнийг уучих гээд хүмүүс цөмөөрөө Марког тойрон, нэг нь хацрыг нь илж, нөгөө нь мөрөн дээр нь алгадаж, бас нэг нь мөрнөөс цүнхийг нь авч тавилаа. Зэрэгцээ тасалгаанд нь байсан хүмүүс ч орж ирцгээлээ. Маркогийн түүх байшин, өрөө тасалгаагаар тэр дорхноо тарлаа. Тэр байшингийн өөр зайдуу тасалгаанд байсан гурван аргентин хүн хүртэл гүйн ирж яриаг нь чагнав.

	Тэгээд арван минут ч болоогүй байтал Ломбард өвгөний малгайд 42 лир бэлхэн болчихсонд, өвгөн Маркогийн зүг харж.

	— Харж байна уу? Ямар түргэн мөнгөтэй болов оо гэв.

	Нэг хүн, шилэн аяганд жаахан дарс хийж:

	— Ээжийн чинь эрүүл мэндийн төлөө! гээд түүнд өгөхөд хүмүүс цөм босоцгоон, хундагаа өргөцгөөв.

	— Миний ... эрүүл мэндийн төлөө! гээд Марко баярлаж бахархсандаа нулимс асгаруулан уув. Хундагаа ширээн дээр тавиад Ломбард өвгөнийг хүзүүдэн тэврэв.

	Маргааш өглөө нь Марко, уулзах хувь заяа минь ойрхон болсон гэж итгэсээр туйлын баяр хөөртэй инээж баясан Кордовын зүг одлоо. Маркогийн баяр баясгалан, байгаль дэлхий сайхантай бас хосолж чадаагүй билээ. Тэр өдөр тэнгэр бүрхэг, олиггүйхэн өдөр болов.

	Сууж яваа галт тэрэг нь хүн амьтан огт нутагладаггүй юм уу даа гэмээр өргөн тал дундуур бараг хоосон шахам давхилаа. 

	Марко, эмнэлгийн галт тэрэгний нэг тасалгаа шиг урт вагонд ганцаараа сууж хоёр талын цонхоор байн байн харсаар явлаа, хаашаа л харна, хязгааргүй өргөн тал жирэлзэнэ... Хааяа муруй тахир мөчиртэй монцгор бүдүүн армаг тармаг ургасан намхан модод дайралдаж үнэхээр уурлаж, уйтгарласан янзтай ажээ.

	Уулаас тачир нам ургамалт тэр тал нутаг, үхээрийн газар шиг санагджээ.

	Марко, жаахан зүүрмэглэж сэрэн, цонхоор харахад мөн өнөөх газар хэвээрээ үргэлжлэн харагдах билээ. Замд хүн цөөтэй, нэг янзын буудлууд тохиолдох нь ёстой, нямбачин лам суудаг хадны агуй мэт ажээ.

	Галт тэрэг огт дуу чимээгүй зогсож, Маркод, цор ганцаараа хүн амьтангүй элсэн цөлд хаягдсан юм шиг бодогдлоо. Хамгийн сүүлчийн буудал бол оо юм бол уу гээд вагоноос гарч ирэхэд аймшигт хадан хавцалд нууцлагдан суудаг зэрлэг хүмсийн оронд ирчхээд байгаа мэт хүйтэн шуурга нүүр, нүдгүй шавхуурдав. Төрөлх эх нутаг Генуягаас 4 дүгээр сард гарч аялахдаа, Марко алс холын Америкт өвөл болдог байж магадгүй гэж огтхон ч бодсонгүй зуныхаа дан хувцастай гарчээ. Хэдэн цаг явсны дараа, хөөрхий Марко, даарч эхэлсэн нь нойр хоолгүй яваа зовлон дээр бас нэрмээс болжээ. Унтахыг хүсэвч даарч хөрөн нойр нь ер хүрэхгүй, бүр сүүлдээ дагжин чичрээд, ямар нэгэн өвчин хүрчээ гэж мэдэрлээ. Хэрэв ингэж яваад мөхөс муу Марко, үхчихвэл, эзгүй хоосон цөлд л хаячих байх даа! Тэгэхлээр, үхсэн мал шиг л махчин шувуу, нохойны хоол болно. Ээж минь Кордовад бий байгаа даа? Хэрэв тэнд байхгүй, үхсэн байвал яана даа! гэх мэт ёозгүй юм бодож яваад унтжээ. Хав харанхуй шөнө Кордовад буулаа. Гэтэл тэр хотын байшингуудын хаалга, цонх бүхнээс, ээж чинь энд байхгүй, чиний ээж аль хэдийн байхгүй болсон гэлээ гэж зүүдлээд бачимдан хашхирч цочин сэрэв. Тэгтэл, вагоны нөгөө үзүүрт алаг эрээн хөнжил нөмөрсөн, бавайсан сахалтай эрчүүд харагдаж, хоорондоо шивэр авир ярилцах сонстов. Маркогийн дотор зарсхийж, тэд лав дээрэмчид байх. Намайг алж цүнхийг минь авах нь ээ дээ гэж бодохоос айж мэгдэж, даарч зэвэрч явахын хажуугаар бас нэг аюул давхацлаа.

	Үл таних тэр гурван хүн жаал хүүг харж юм ярилцаж байгаад, нэг нь босож, Марко руу шууд хүрээд ирлээ. Марко, үнхэлцгээ хагартал айж урдаас нь ухасхийн босоод;

	— Надад юу ч байхгүй! Би гуйлгачин хүүхэд. Би Италиас энд ирсэн хүн. Би ээжийгээ эрж явна! Энд цор ганцаараа яваа! Намайг битгий алаач! гэж байдаг чадлаараа хашхирлаа. Тэгтэл, тэр, хүмүүс Маркогийн хэлснийг ойлгосон янзтай бас өрөвдөж хайрласан маягаар толгойг нь илцгээн тайвшруулаад хоорондоо үл ойлгогдох хэлээр ярилцав. Нэг нь жаал хүүг хөнжлөөрөө хучиж дэргэдээ эвтэйхэн суулгахад харанхуй болмогц нойрсжээ. Тэгэхэд, галт тэрэг Кордова хотын буудалд хариугүй ойртмогц түүнийг сэрээлээ.

	 

	* * *

	 

	Марко хүүгийн сэтгэл жигтэйхэн сайхан болж хөл нь хөнгөрөөд вагоноос үсрэн буулаа.

	Станц дээр төмөр замын албаны нэг хүнээс инженер Мекинесийнхийг асууж мэдэв. Шөнө болсон хойно, Марко хот руу орлоо. Ийнхүү явж байхад дахиад л Росариод ирээд байгаа юм шиг санагдаж өнөө л урт, нарийн гудамж, намхан цагаан байшингууд үргэлжилжээ. Гудамжаар явагчид цөөн. Хааяа, нэг дэнлүү барьсан, дэнлүүнийхээ бүдэг гэрэлд хар хүрэн ч гэмээр хачин өнгийн арьстантай байн байн дайралдаж, амьдралдаа ийм юм үзээгүй. Маркод хачин санагдав. Явж байгаад, нэг дээшээ хартал гайхам аятайхан уран барилгын сүм харагдлаа... Сүмийн шовх орой том хар хөшөө шиг дээш ёрдойн гарчээ. Энэ хот хүн цөөнтэй, харанхуй, таагүй авч, нөгөө буйд нутгийг бодвол, хөл хөдөлгөөнтэй мэт санагдав. Эрсэн байшингаа ч оллоо. Марко чичирсэн гараар хаалганы цонхны олсыг татаад, зүрхээ дарвал эмээсэн янзтай их л лугшжээ.

	Хаалга нээгдэн, дэндүү барьсан эмгэн шагайлаа.

	Марко, түүний өөдөөс нэг ч үг цухуйлгаж чадалгүй баахан зогсов.

	Хэнтэй уулзах нь вэ? гэж тэр эмгэн испаниар асуулаа.

	— Инженер Мекинестэй гэж хүү өчив. Эмгэн дэнлүүтэй гараа салгануулан ууртайхан толгойгоо сэгсэрч:

	— Чи инженер Мекинестэй уулзах хэрэгтэй юү! Энэ ч нөхцөлгүй болсон дог оо. 3 сар гаруй ердөө амар заяа үзүүлэхээ байлаа. Энэ тухай нь сонинд зарлал гаргасан, бас багадаад байна бий. Байшингийн өнцөг бүхэнд «ноён Мекинесийнх Тукуманд шилжин явчихсан гээд зарлал наавал таарах юм» гэв. 

	Марко цөхрөнгөө барж мэл гайхан зогсож байснаа гэнэт ширүүн догшноор:

	— Энэ чинь... нүнжиггүй муухай юм болж байгаа нь энэ вий? Би, ээжийгээ ололгүй явсаар байгаад замдаа үхэх гэж үү? шулуухан дэмийрээд чигээ олох юм сан! Бурхан минь! Тэр чинь ямар гэгч хот вэ? Хаана байна? Эндээс хол уу? гэлээ.

	— Еэ бүү үзэгд, хөөрхий минь! гэж өнөөх эмгэн түүнийг өрөвдөнгүй: Ямар ч гэсэн 400 юм уу 500 миль газар бий байх гэхэд Марко, үүнийг сонсож, нүүрээ гараараа дарж, эхэр татан уйллаа.

	— Одоо... Би, одоо яадаг бил ээ?

	— Би, чамайг яа гэх вэ дээ? Хөөрхий амьтан минь, надад мэдэх юм даан ч алга даа гэж эмгэн хэлснээ ямар нэг шинэ бодол ухаарсан янзтай:

	— Хүү минь, сонсооч! Нэг арга оллоо. Чи, миний хэлснээр явж гүйцэтгэ! Энэ гудамжаар явж байгаад баруун тийш эргэж, гурав дахь хаалганд оч! Тэнд, хашаан дотор ачаа зөөгч нэг хүн бий. Тэр маргааш үхэр тэргээр Тукуман орох гэнэ билээ. Тэр хүнд л очиж гуйж үз! Чамайг аваад явъя гэж зөвшөөрөх ч магадгүй. Ажлыг чинь хийгээд цуг явъя гэж хэлдэг юм шүү! Чамайг тэргэндээ суулгаад явж яаж мэдэх вэ?.. гэж захив.

	Марко, цүнхээ авч, эмгэнийг талархаад дорхноо энд тэндээ дэнлүү зүүсэн, уужимхан хашаанд очив. Хэдэн хүн, өндөр дугуйтай лут том даачаа дээр шуудайтай буудай ачиж байлаа. Бас дэргэд нь дээгүүр нь брезентээр бүтээсэн том тэрэг байх нь, бөө, удган хүмсийн тэнүүчлэн явахдаа авч авдаг нүүдэл гэр шиг санагдлаа. Өндөр нуруутай, хар сахалтай, урт түрүүтэй савхин гутал өмсөж, шоо дөрвөлжин хээтэй даавуу цув шиг юм нөмөрсөн хүн, ажиллаж байгаа хүмүүсийг харж зогсжээ.

	Марко, тэр хүнд дөхөж очоод: 

	— Италиас ирж ээжийгээ эрж явна гээд гуйх хүсэх зүйлээ айж хулгасан байдлаар хэлэв.

	Тэр хүн, Марког хөлийн улнаас толгой хүртэл ажиглаад тааламжгүйхэн:

	— Миний тэргэнд зай байхгүй дээ гэв.

	— Надад бас 15 литр байна шүү. Түүнийгээ цөмийг өгье! Замдаа, бас усыг чинь авч, үхрийг чинь усалж, 

	ер нь таны юү хий гэснийг гүйцэтгэнэ. Надад юү ч хэрэггүй... Жаахан хар талх л байвал болох нь тэр. Намайг аваад яваач дээ, ноён минь! гэлээ. 

	Нөгөө хүн Марког дахин сайтар ажиглан, арай түрүүчийнхээсээ зөөлөрч:

	— Зай байхгүй... Тэгээд ч бас бид Тукуман орохгүй, Сантяго орно шүү дээ. Хэрэв тэр хүртэл явж буугаад тэндээс явган явъя гэвэл харин юмгүй ойрхон газар байгаа юм даа.

	— Хэчнээн хол байсан ч, би дажгүй явган цохиод хүрчихнэ! гэж Маркогийн сэтгэл сэргэж;

	— Тэндээс явчхаж дөнгөнө. Та ердөө битгий зов! Яаж, ийж байгаад л хүрчихнэ шүү... Гагцхүү та намайг аваад яваач! Ноён ах минь! Хайрлан үзэж өршөөгөөч. Намайг энд ганцаарыг минь битгий орхиоч! гэж Марко, учирлан гуйлаа.

	— Бид, лав хориод хонож хүрнэ шүү дээ.

	— Яах вэ.

	— Бас, явах зам бартаатай... 

	— Ямар ч бэрхшээл тохиолдсон цөмийг ялж чадна.

	— Чи, Санд-Ягогаас ганцаараа явган явах болно шүү.

	— Би, ердөө айж хулчийхгүй. Ээжийнхээ хойноос яваа!.. Намайг өрөвдөж үзээч! гэлээ.

	Нөгөө хүн дэнлүүнийхээ гэрлийг Маркогийн нүүр дээр тусган, дахин ажиглан харж:

	— Тэгэхээс биш дээ гэв.

	Марко баярлаж түүний гарыг үнслээ.

	— Энэ даачаанд унтаарай! Маргааш өглөө 4 цагт чамайг сэрээнэ шүү. За, сайхан нойрсоорой! гээд нөгөө хүн явлаа.

	 

	* * *

	 

	Маргааш нь саргүй шөнийн 4 цаг болж байхад ачаа, тэрэг хяхнан хөдөлж, замдаа орлоо. Тэрэг бүрд үхрээ хос хосоор нь гурван эгнээ хөллөж бас сольж хөллөх хэдэн үхэр, тэрэгний хойноос уяжээ.

	Марког, сайхан унтаж байхад нь хар өглөөгүүр сэрээсэн тул хөдөлснөөс хойш тэргэн дээр дахин нойрсчээ.

	Унтаж унтаж сэрэхэд нь ачаа тэргээ буулгасан, эргэн тойрон нам гүм, нар нэлээд дээр хөөрсөн байв. Зөөлөн салхинд хийссэн задгай галын дэргэд жинчид сууцгааж байлаа. Газар шааж тогтоосон шорлуурт тугалын мах шарж, цөмөөрөө идээд унтацгаав. Нэлээд сайхан амарцгаасны дараа ачаа тэргээ хөллөн, аян замдаа дахин орлоо.

	Алсын урт зам туж нэгэн жигд явж өглөөний 5 цагт хөдлөөд 9 цагт буудаллан амарч, оройн 5 цагт дахин хөдөлж 10 цагийн үед бууж явлаа. Жинчид морь унаж хөсөг дагаж, үхэр чангаавал хөж гэж ташуурдах ажээ. Марко гал түлж, үхэр усалж, дэнлүүний тортог цэвэрлэх ажил хийж, цай хоолны ус авчирдаг байлаа... 

	Явсан газар, үзсэн харснаа чухам тийм гэж хэлэх гэхэд тод биш зүүд адил санагдав. Замд нь алаг цоог ургасан намхан модод, хээ угалз болсон үүд, цонхтой хоёр, гурван байшинтай сууринууд дайралдана... Замын ихэнхэд нүдний хараа хүрэх газар дандаа хужир тойрмууд цайрч, давст нуур байжээ гэж бодогдуулав. Цааш явах тусам өнөө л уудам тал, үргэлжилж, орчин тойронд чимээ аниргүй байлаа... 

	Харин замд морь унасан 2—3 хүн дайралдсаны хойноос удалгүй сул адуу яах ийхийн завдалгүй хуй салхи шиг хурдлан өнгөрлөө... 

	Уйтгарт урт өдрүүд өнгөрсөөр л боловч урьдын адил нэг л янзын газар нутаг хэвээрээ, бүртийх ч юмгүй далайгаар аялан яваа шиг санагддаг байлаа.

	Харин тэнгэр огторгуйн байдал тун сайхан билээ. Жинчид түүнийг хялайн үзэж муу зарц мэт л үздэггүй сэн бол аяллын замд их л өлзийтэй явах байжээ. Тэдний шаардлага улам улам хатуурч, хөөрхий Марког ширүүн догшин аашилж, муухай авирлан, бидэнд зарцлагдах үйлтэй юм гэж үздэг болжээ.

	Хормой, тэврээр өвс зөө, хол тэртээгээс ус аваад ир гээд хөөдөг болов.

	Марко, шөнө ч тавтай амраахаа больж, тэрэг нь яйжганан ганхаж тэрэгний гол, том дугуй нь хяхтнан дуугарах тул байсхийгээд сэрнэ.

	Улаан шороо, салхинд дэгдэн босож, тэрэг чарга, тэр ч байтугай дээл хувцас, хамар ам, чихэнд нь ирж амьсгаалахад ч бэрх болдог байв.

	Унтах нойргүй зүдэрч, эцэж туртлаа ажиллан, шороо тоосонд булагдан, өглөөнөөс үдэш болтол хараалган загнуулсаар, Марког авч явъя гэж зөвшөөрсөн нөгөө хүн мань түүний санаа сэтгэлийг засаж, овоо дэмждэг байлаа. Хэрэв тэгж л яваагүй сэн бол жаал хүү бүр санаа сэтгэлээр унаж сүйд болох байсан байх аа. Марко, даачаа тэрэгнийхээ нэг буланд хоргодон нуугдаж суугаад, хоосон муу уранхай цүнхээрээ нүүрээ дарж олонт уйллаа. Өдөр ирэх тутам, Маркогийн бие суларч муудсаар байх боллоо. Зах хязгааргүй нэг янзын талыг өдөр бүр харахад яваад яваад барагдахгүй усан далай шиг санагдана.

	«Би орой хүргэхгүй л үхэх нь шив! Өнөөдөр замдаа үхэх байх аа» гэж бодож явлаа.

	Нэг өглөө ус хожуу авчирлаа гэж жинчдийн нэг, Марког зодов. Тэгээд тэр өглөөнөөс хойш Марког зоддог болж, бас нэг удаа нэг жинчин Марког өшиглөн авч:

	— Муу хар тэнүүлчин минь! Чамд ийм юм өгье! Энэ бэлгийг эрж яваа тэр ээждээ аваачиж өгөөрэй! гэдэг болжээ.

	Ийм үг сонсоод Маркогийн зүрх хөндүүрлэн өвдөх шиг болов. Энэ бүхнээс болсон юм уу, бүү мэд, Марко удалгүй өвдлөө. Гурван өдөр босолгүй, хөнжилд даруулан хэвтлээ. Марко халуунтай ханиад хүрчээ. Түүнийг өвчтэй ядаж байхад хэн ч хавьтан очдоггүй. Харин нөгөө, анх авч явъя гэсэн хүн маань л түүний төлөө сэтгэл зовж, уух юм өгч, судасны цохилтыг нь дарж үздэг байв. Марко, би лав үхнэ байх гэж муу юм бодож ээжийгээ дурсан:

	— Ээж минь, ээж ээ! Намайгаа авраач! хүрээд ирээч дээ!.. Хүү чинь үхэх нь байна шүү! Ээж ээ! Би тантай дахиад уулзахгүй нь ээ! Хөөрхий ээж минь хүүгээ замд үхсэнийг сонсоод яана даа... гэх зэргээр элдвийг эргэцүүлэн бодлоо.

	Тэгтэл Маркогийн бодсончлон азгүй муу юм болсонгүй бие нь сайжирч, удалгүй эдгэрэв.

	Бие, эдгэрч баяр хөөр болж байтал бас хамгийн аюултай өдрүүд ойртон ирлээ. Учир нь Марко, жинчдээс салж, эзгүй хээр газар цор ганцаараа үлдэх билээ. Марко, тэдэнтэйгээ баахан хамт явж байгаад хоёр замын уулзвар дээр хүрч ачаа хөсөг ч зогслоо. Зам салах газар босгосон шон дээр нэг чиглэл рүү нь, Тукуман, нөгөө чиглэл рүү нь Сант-Яго гэж заасан байв. Жинчид, Маркогийн зүг хандаж; Чи одоо энэ чиглэлээр биднээс салж яв! гэлээ. Жинчний ахлагч, нөгөө хүн Маркод хэдэн зүйлийг захиж, цүнхийг нь ард нь эвтэйхэн хөдлөхгүйгээр уяж өглөө... Марко, дотроо айх мэт болж ахлагчтай салахын ёс гүйцэтгээд, нуруу хүрэлгүй мөрөнд нь үнсэв. Эзгүй хээр хоцорч байгаа Марког ширүүн дориун аашилдаг өнөөх жинчид хараад, юунд ч тэгж байв даа хөөрхийг гэдэг санаа аргагүй л төржээ. Тэгээд ачаа хөсөг хөдлөн, Маркогоос улам улам холдож, жинчид ч түүний зүг гараа дохин Марко, бас хариуд нь гараа сарвалзлаа. Ачаа хөсгийн хойноос удтал гөлрөн ширтэж, манарсан улаан тоосонд үзэгдэхгүй болоход нь Марко сая уйтгартайгаар замдаа шуудран орлоо.

	 

	* * *

	 

	Марко, аялах замын туршид хязгааргүй, нэг янзын тэгш тал нутгаар явж байснаа тэртээ хол цэнхэрлэн харагдаж байгаа цасан оргилтой уулсыг хараад баярлажээ. Тэр нь Альпын өндөр уулсыг санагдуулж, өссөн төрсөн нутагтаа ойртож яваа юм шиг бодогдов. Гэтэл, тэр өндөр уулс бол Америк тивийн Андын нуруу ажээ. Цааш явах тутам агаарын уурын байдал дулаахан болж, Маркогийн сэтгэл тэнийлээ. Учир нь хойшоо явах тусам халуун бүс дөхөж байжээ. Маркод хааяа нэг байшин дайралдаж, тэндээс жаахан идэх юм худалдан авч явлаа. Зам зуур бас морьтой энэтхэг7 хүмүүс дайралдаж байлаа. Анхны өдөр Марко, байдаг чадлынхаа хэрээр явж байгаад тун аргагүй ядрахдаа модны нөмөрт унтаж өгөв. Маргааш нь өчигдрийн явсныхаа талыг ч бараг явж чадсангүй билээ. Маркогийн зориг баахан шантарч, өмсөж явсан шаахай нь урагдаж, хоёр хөлийг нь улаан нялга болтол холгов. Бас, элдэв муу чанарын хоол идсээр яваад гэдэс дотор ч базлан өвдөх боллоо.

	Орой шөнө болоход айж бачимдах аюул тулгарлаа. Маркогийн яваа газрыг туйлын их могойтой гэж ярилцдаг байжээ. Гэнэтхэн, Маркогийн хөлийг могой хатгачих шиг болоход зогтуссанаа хар хурдаараа гүйлээ.

	Гэтэл, айж явсан жаал хүүгийн шаахайны нь завсраар өвс хатгасан байжээ. Ингэж айж сандарч яваадаа гутран, явуут аяархан уйллаа.

	Тэгээд айсан сэтгэлээ тайтгаруулахаар ээжийгээ бодлоо. Генуягаас явахдаа ээжийн нь хэлж байсан үг, бас бяцхан байхад нь хүүгээ унтуулахаар хөнжлөөр хучин, эх хүний зөөлөн гараар үүгээр түүгээр нь ивж, хөнжлийн захыг эрүүн доогуур оруулан өгдөг байсан нь хүртэл тодхон санагдав. Бас, Марког бүр жаахан байхад ээж нь тэвэрч «Ээжийн хүү, ир дээ!» гээд өхөөрдөн, толгойг нь толгойндоо наалдуулан, ямар нэгэн зүйлийг гүн бодсон юм шиг байдаг нь ч бодогдлоо... Марко, аман дотроо:

	— Хонгор хайрт ээж минь! Тантай уулзах өдөр хариугүй ойртож байна! Хэзээ нэг цагт аялах замын уртыг барах л байх. Хайрт ээж минь ээ! гэлээ.

	Марко, явахад бэрхтэй хулсан шугуй, бут сөөгөөр бүрхэгдсэн зах хязгааргүй мэт Өмнөд Америкийн говь дундуур ч явж үзлээ...

	Одоо, түүний өмнө, өндөр шовх оройгоороо огторгуйг баганадсан мэт сүрт хөх уулс сүглийнэ. Дөрөв дэх, тав дахь өдрөө явж бүр долоо хоног өнгөрлөө.

	Маркогийн тэнхээ тамир алдран буурсаар, хөлийн холгосон шалбархайгаас цус шүүрсээр явлаа.

	Оройхон нэг хүн эндээс, Тукуман хүртэл 5 миль газар байна! гэлээ. Марко энэ үгийг сонсож, баярлан шинэ хүч чадал сэлбэгдэн, хөл хөнгөрөх шиг боллоо. Байдаг хүчээ шавхан явсаар, нэг гангын адаг руу орлоо. Түүний сэтгэл баяр баясгалангаар дүүрч, зүрхний цохилт нь улам түргэсэх шиг болов. Тэнгэрт гялалзан жиргэгч одод сувдан шигтгээ мэт, үзэсгэлэнтэй сайхан харагджээ. Марко, тэр шөнө тэнгэр өөд ширтэн, ногоон дээр хэвтээд:

	— «Яг өдийд ээж минь, энэ сайхан одод тэнгэрийг хараад сууж байж болох юм! Ээж ээ! Чи минь чухам хаана байна! Юу хийж сууна? Миний тухай, муу хүү Маркогоо бодож байна уу? Ээж ээ, би тун ойрхон ирээд байна шүү!..» гэж бодож байв.

	 

	* * *

	 

	Хөөрхий Марко! Хэрэв, энэ минутад ээжийгээ ямаршуу байгаагаа мэдсэн бол хамгийн сүүлчийнхээ байдаг хүчийг гарган, очих хугацаанаасаа хамаагүй урьд яаж ийж хүрчих байсан бол уу? Марко, ээжийнхээ тухай тийнхүү ихээр санааширч байхад ээж нь Мекинесийн гэрт хүнд өвчтэй хариугүй хэвтэж байв.

	Түүний ээж, инженер Мекинесийг Буэнос-Айресаас Тукуманд шилжин явах үед анх өвдсөн байжээ. Харин, Кордовын эрүүл сайхан агаарт бие нь овоо засрах төлөв олж байжээ.

	Гэтэл энэ хугацаанд хар хүн, ахаасаа ер захиа авсангүй. Үүндээ цаг үргэлж санаа сэтгэл нь зовуурьтай болж, ар гэрийн газраас ямар нэгэн муу мэдээ ирэх вий гэж бодон, нутаг өөдөө явах, байхын хооронд эргэлдэж ядаж байжээ. Бас ар гэрийнхээ төлөө есөн шидийн юм бодсоор эрүүл мэндээ эрс доройтуулжээ. Сүүлийн үед түүнд үхүүлж мэдэх ивэрхий унжих өвчин туссан нь илэрчээ. Маркогийн ээж бараг хоёр долоо хоног орноосоо өндийсөнгүй.

	Амь насыг нь аврахын тулд түргэн хугацаанд мэс засал хийх хэрэгтэй байлаа.

	Яг л Марко, ээжийгээ дуудан дурсан байхад, өвчтэй хэвтээ ээжийнх нь дэргэд Мекинесийн авхай зогсож мэс засал хийлгэчих хэрэгтэй, тэгвэл та дороо эдгэнэ шүү гэж түүнийг ятгаж байжээ.

	Гэтэл, Маркогийн ээж түүний хэлснийг үл хайхран:

	— Үгүй, эрхэм ноён нар минь! Хэрэггүй. Надад өчүүхэн ч тэнхээ тамир алга. Хутга мэсээр төрсөн биеэ сийчүүллээ ч гэсэн, тэртэй тэргүй л үхнэ. Харин намайг их тамлалгүйхэн шиг тайван байлгаж байгаад үхүүлбэл дээр шүү! Миний хэрэг нэгэнт өнгөрсөн. Би, амиа ер хайрлахгүй. Харин, ар гэр орныхоо тухай азгүй муухай мэдээ сураг сонсохоосоо өмнө үхвэл дээр юм сан гэхэд Мекинесийн авхай:

	— Ер тийм биш ээ! гээд түүнийг ухуулан ятгаж, үр хүүхдээ бодож, зоригоо чангалан, мэс засал хийлгэчих л дээ гэж гуйсаар байлаа. Саяхан Генуя хот руу илгээсэн захианы хариу ирэх магадгүй гэж горьдон сэтгэлээ тайтгаруулж байлаа... Тэр, ялангуяа, хүүхдүүдийнхээ төлөө санаа зовон, улам их шаналж, тэднийгээ дурсан санахдаа хоёр нүдний нь нулимс аргагүй л гардаг байжээ.

	— Ай! Миний хүүхдүүд, муу сайн жаалууд минь! Амьд юм байхгүй болсон байх аа! Би, үхсэн нь дээр дээ! Мэс засал дааж гарна гэж итгэхгүй байна. Та нарын, намайг хайрлан үзэж байгаад баярлалаа!.. Доктор ирүүлсний хэрэг огт үгүй! Би, үхэх болсон амьтан, үүнийгээ мэдэж байна гэв. Гэр орноосоо алс хол 6000 миль газар ирж, гэр орноо аюулаас аврахаар чармайж өдий төдий зовлон зүдүүр туулж яваад, одоо үхнэ гэж байгаа зоригт эхийг гэрийн эзний авхай лааны бүдэг гэрэлд хайрлаж өрөвдөнгүй ширтэнэ.

	Тийм үнэнч цайлган санаатай хөөрхий тэр эх хүн ийм золгүй, хувь заяагүй юм гэж үү!

	 

	* * *

	 

	Маргааш өдрийн өглөө эрт, Марко, цүнхээ мөрөндөө эгэлдрэглэж туйлын цовоо авхаалжтай, бага зэрэг хазганасаар Аргентины хамгийн залуу хот Тукуманд хүрч ирлээ.

	Жаал хүүгийн нүдний өмнө нөгөө л Кордова, Росарио Буэнос-Айрес дахин үзэгдэх шиг... болж урт шулуун гудамжнууд, намхан цагаан байшингууд харагджээ. Дээрх хотуудаас энэ хотын ганц ялгаа нь, асар том хурц сайхан өнгөтэй ногоон модод, шинэ ногооны анхилуун сайхан үнэр, цэлмэг тунгалагхан хөх тэнгэртэй ажээ. Эд бүгдийг Марко, төрсөн эх нутаг Италидаа ч үзээгүй сэн билээ.

	Марко, хотын гудамжаар явахдаа урьд Буэнос-Айрэст золгүйтэж явсан нь бодогдож арай дахин тийм болохгүй байгаа даа гэж бодохоос сэтгэл түгшин өвдөх мэт болно. Байшин бүгдийн хаалга, цонхыг алгасалгүй ширтсээр явлаа. Аз болж, ээжтэйгээ халз уулзчих вий дээ гэж горьдож, гудамжаар яваа нэг хүнээс асуух юм уу гэсэн хэр нь, за больё доо гээд өнгөрүүллээ. Гудамжаар явагчид, шороо тоосонд дарагдсан ядуу хүүг их харцгаана. Тэдний нүдний өмнө Марко, үнэхээр алс газраас зорьж ирсэн шинж илэрхий билээ. Марко, гудамжаар зочдын дундаас итгэлтэй үг хэлэх төлөвтэй ямар нэг хүнээс лавлан асуух сан гээд тийм хүнийг эрсээр явлаа. Итали хүний нэрээр адресалсан мухлаг, Маркогийн өмнө харагдаж, үүдэнд нь нүдний шилтэй нэг эрэгтэй хүн, бас хоёр эмэгтэй сууж байв. 

	Марко, тэр гурав руу ойртон очиж, зориг гарган:

	— Та нар энэ хавьд байдаг ноён Мекинесийг надад зааж өгөөч гэв.

	— Инженер Мекинесийнхийг үү? гэж мухлагийн худалдагч нэг нь асуув.

	— Тийм ээ, инженер Мекинесийнхийг гэж Маркогийн хоолой зангиран өчив.

	— Мекинесийнх Тукуманд байхгүй шүү дээ! гэж хэлэнгүүт, амин газраа буудуулан үхэж байгаа хүний дуу шиг тийм аймшигт муухай дуу хадаад явчихлаа. Мухлагийн худалдагч, хоёр хүүхэн босон харайж жаал өөд гүйн очлоо. Аягүй муухай дуу сонссон хавь ойр, хамар хашааныхан ч ирцгээлээ.

	— Жаал хүү минь юү болов? гээд мухлагийн худалдагч хашаандаа оруулав.

	— Тайвшир хүү минь! Дэмий юманд бүү итгэ! Мекинесийнх энд байхгүй боловч дуудахад дуулахаар газар байна! Тукуманаас хэдхэн цаг явган яваад л хүрчих газар гэлээ.

	— Чухам хаана байна? гэж Марко, уцаарлангуй асуув.

	— Эндээс 15-хан миль гэж хэлээд, мухлагийн худалдагч яриагаа үргэлжлэн, — Заладилье голын эрэг дээр байдаг, чихрийн заводод ажиллаж байгаа. Хэдэн шинэ модон байшин тэнд бий, очингуутаа л, Мекинесийнхийг олно. Тэрийг хүн бүхэн мэднэ. Хэдхэн цаг яваад хүрнэ шүү... 

	— Би, тэнд сарын өмнө байсан гэж, Марког хашхиран дуу алдахад гарч ирсэн нэг залуу хэллээ.

	Марко, тэр залуу өөд нүдээ бүлтийлгэн ширтэж, гэнэтхэн царай нь хувьсхийн:

	— Тэднийд нэг зарц байна уу, та харав уу?.. Ноён Мекинесийн зарц юм сан?

	— Генуягаас ирсэн үү? Харсан, харсан, байна лээ.

	Тэр үгийг Марко, сонсож сэтгэл зүрх нь догдлон хөдөлж эхэр татан уйлж ч, инээд алдан баярлаж ч үзжээ. 

	Ингээд тийш явахаар шийдэн ухасхийж:

	— Тийш чухам хаагуур ороод явах вэ? Надад зам бушуухан заагаад өгөөч! Би явлаа... гэв.

	— Тийшээ, өдөржин явах хэрэгтэй. Чи, их ядарсан байна. Амраад маргааш яв гэж бүгд хэлцгээв. Тэгэхэд,

	— Үгүй, маргаашийг хүлээж чадахгүй! Харин хаагуур явахыг л заагаад аль! Ганц алхам л хороож байсан надад хэрэг байна. Одоо би, явлаа. Замдаа үхвэл үхэг! гэв. 

	Марког, үгэнд оролгүй, зүтгэсэндээ зүтгэхэд нь хэнд ч хориглохыг бодсонгүй.

	— Өөрөө мэд ээ! гэж хэлцгээж түүнийг явуулах боллоо.

	— Модон дундуур гарахдаа тун болгоомжилж, хоёр тийшээ харж яваарай! За, сайхан яваарай! Бяцхан итали хүү минь!

	Нэг хүн, Марког хотоос гарган өгч, тэгээд, тэгээд яв гэж зааж өглөө. Тэгээд мөрөндөө цүнх эгэлдрэглэж хазганасан жаал хүү гүн ногоон шугуй дундуур орсон замаар далд орлоо.

	 

	* * *

	 

	Шөнө боллоо. Энэ шөнө хүнд өвчтэй хөөрхий эмэгтэйд тун бэрхтэй байлаа. Өвчиндөө шаналан зовж, чанга чанга ёолон гинших сонстов. Заримдаа дэмийрнэ. Арчлан асрагч хэдэн бүсгүйчүүл бас л зовцгоожээ. Айж, бачимдсан, эзний авгай байн байн орж гарна. Тукуманаас дуудуулаад хүлээж байгаа эмч хожигдолгүй ирж, түргэн мэс засал хийлгэхийг зөвшөөрвөл амийг нь аварч болох байлаа. Маркогийн эхийн дэмийрэх нь татарч алс хол хойно хоцорсон хүүхдүүдийнхээ төлөө сэтгэл зовох нь бараг өвчнөөс илүү гамшиг болж байна гэж өөрөө ухаарлаа. Гэнэт, тэр нүүр царай нь хүн аймаар цонхийн хөх болж, гэзэг үсээ зулгааж:

	— Бурхан минь! Еэ сахиус минь! Тэднээсээ алс хол үхэх нь. Тэдэнтэйгээ уулзаж чадахгүй үхдэг юм байж!Хөөрхий муу сайн хүүхдүүд минь! Миний муу бага хүү Марко, хамгийн отгон нь юм сан. Тэр жигтэйхэн хүүхэд дээ... Сайн ч хүү. Эрх ч юм сан! Эрхэм авхай! Та түүнийг ямар сүрхий гэж бодно?.. Хэрэв, та түүнийг үзсэн бол доо... Намайг анх явах гэхэд хүзүүнээс зүүгдчихээд тавьж өгөхгүй байж билээ. Ээжийгээ дахиад харахгүй болчихно гэж лав мэдэж байж дээ! Хөөрхий үр минь, Марко минь! Би, хэдэн хүүхдээ санасаар бэтгэрэх хүн гэдгээ анхнаасаа мэдэж байсан юм. Тэднээсээ салж байх үедээ л үхчихгүй яав даа! Намайг яг тэр минутад л аянга ниргэчихсэн ч болоосой доо..! Хөөрхий хүү минь! Ээжгүй болцгоож дээ... Ээждээ голгүй хайртай байсан амьтан өнгөрчээ! Ээж нь, түүнд халуун амь шиг нь л хэрэгтэй байсан даа! Марко минь, юм гуйж яваад салхи цохиулж байгаа даа! Ходоодоо тэжээх хоолгүй, аргаа барж өлсөж, ундаасахдаа алгаа тосож юм гуйх байгаа даа!.. Ээ сахиус минь! Үгүй би үхэхийг ер хүсэхгүй! Докторыг одоохон дууд! Тэр ирээд цээжийг минь хага яраад орхиг! Тэгвэл л миний амийг аврах нь тэр! Би эдгэрэх ёстой! Би, амьд явахыг хүсэх ёстой! Эндээс өнөөдөр ч бол ядвал маргааш ч болов, гэртээ харихаар явах юм сан, докторыг дууд!Авраач намайг! Туслаач! гэж амь тэмцэн бачимдан хашхирлаа.

	Түүнийг сахиж суусан бүсгүйчүүл гарыг нь барьж судсыг дарж үзээд тайвшруулан элдвийг ухуулж ятгахад эх баахан намжирч, тэр буурал үстэй толгойгоо барин, нялх хүүхэд шиг ихэр татан уйлж, маш зовуурьтай тасалдангуй:

	— Миний сайхан Генуя, миний эх орон! Даан ч далд шүү дээ!.. Миний Марко, хөөрхий минь! Одоо хаана байгаа бол?Хоосон ядуу миний муу сайн хүүхдүүд минь...

	 

	* * *

	 

	Шөнө дунд боллоо. Хөөрхий жаал хүү Марко, нэг гангын эрэг дээр урагшаа нэг ч алхаж чадахаа болиод баахан хэвтээд арай ядан босож, өтгөн аглаг ой дундуур цаашаа явлаа.

	Аварга том модод, айж цочмоор дүрстэй ургамлууд тохиолдоно. Бүдүүн, баглагар моддын орой, гишүү мөчрөөрөө нийлж сүлжилдэн, сарны гэрэлд мөнгөлөг өнгөөр гялалзана. Бүүдгэр харанхуйд Марко, муруй тахир янз бүрийн хэлбэр дүрстэй ургасан, моддыг арай гэж ялгана. Аймшигт хачин модод архираад дайрах гэж байгаа араатан шиг, эсвэл толгой дээрээс нурах гээд хазайж байгаа өндөр цамхаг шиг, ороолдож сүлжсэн гишүү мөчир нь жад сэлмээ бариад гардан байлдаанд орчихсон олон цэрэг шиг, харагдаж, эгцээрээ дээшээ ургасан зарим мод нь уурхайн бэхлээний тулгуур байлаа. Ийм сонин хачин дүрстэй асар том модод үзсэн нь түүний амьдралд анх удаа тохиолдож байгаа зүйл ажээ.

	Марко, эцэж баахан зогслоо. Холгосон хөлөөс нь цус гоожиж эхлэв. Жаал хүү балар гүн шугуйн дундуур ганцаараа явж, амьтан хүн нэг ч дайралдахгүй, гагцхүү аварга бүдүүн модны ёроолд тулгаад барьчихсан ганц нэг модон байшин, морин шоргоолжны үүр л дайралдана. Харин, хааяа: хөлөө жийн хэвтэж байсан одос цочин үргэж, модон дундуур чавхдан алга болж байлаа. 

	Марко ядарч зүдэрсээр боловч шүд зуун зориглож, бас өтгөн, гүн сайхан ой мод Маркогийн сэтгэлийг сэргээнэ. Ээж минь, тун холгүй ойрхон болсон гэж бодохоос ядрахаа мартаж, зориг чадал нэмэгдэх шиг болдог болжээ. Тэнгис далайг туулж их горьдол цөхрөлийг үзэж, удаан хугацаанаа бэрх зовлон, хүнд саадыг давж, зорьсондоо шантаршгүй зүтгэн, тэмүүлсээр ирснээ, Марко хүү бодож толгойгоо зориг бардам дээш өргөн сэтгэл уужирна. Зоригт Генуячуудын усан цэргүүдийн баатарлаг үйл явдал, Маркогийн сэтгэлд оргилсон хүчийг бадруулан, аймшиггүй чин зориг бий болгоно. Энэ бүхнийг бодоход, ээжийнх нь ариун сайхан дүр тод биш санагдаж, цааш бодох тусам тоосыг нь арчаад толинд нүүрээ харахад тодхон болдог шиг нүүр царай нь бүр ялгаран тодроод ирэх мэт ээ. Маркогийн өмнө, эрүүл саруул ээжийнх нь энх тунх дүр яг тэр хэвээрээ үзэгдээд ирэх шиг бодогдлоо.

	Ээжийнхээ энэ сайхан дүрийг дагасаар, Марко, түргэн түргэн алхлав. Эхээ энхрийлэн өрөвдөх сэтгэл нь улам их болж баярын нулимс хацрыг нь дагаад аяархан урсана... 

	Гүн шөнийн хав харанхуйд ганцаараа явахдаа, ээжтэйгээ үргэлж шивгэнэн хоёулаа явж байгаа юм шиг: 

	— Би, энд явж байна ээж ээ! Би, таныг хэзээ ч үл орхино. Хоёулаа буцаж гэртээ харья. Би галт онгоцон дээр суугаад ээжийгээ чанга гэгч тэврээд явна... Миний амьд насандаа ээжээс минь хэн ч, хэзээ ч салгаж хагацаахгүй.

	Аварга бүдүүн моддын оройд туссан мөнгөн сарны туяа аажмаар үүрийн гэгээгээр солигдон өөрчлөгдсөнийг Марко, үнэхээр анзааран мэдсэнгүй байжээ.

	 

	* * *

	 

	Энэ өглөөний 8 цагт, Тукуманаас ирсэн Аргентин залуу эмч өвчтэй авгайн дэргэд зогсоод, та мэс засал хийлгэ, зөвшөөр л дөө гэж эцсийн удаа ятгалаа. Үүний хамт инженер Мекинес авгайнхаа хамтаар бас л ятган ухуулавч талаар болох ажээ. Маркогийн эх тэнхээ тамир огт байхгүй болохоор мэс засал хийлгэлээ ч амжилт олохгүй биз гэж урам гутарчээ. Тэр мэс засал хийлгэсний дараахан юм уу, эсвэл хэдэн цаг болоод хийлгэсэн эссэн улам тарчилж үхнэ байх гэж хатуу итгэж байжээ.

	Эмч түүнийг дахин ухуулж:

	— Мэс засал бол амьд гарах хамгийн найдвартай арга мөн шүү. Та, мэс засал хийлгэхгүйгээр лавтай амьд гарч чадахгүй гэдэгтэй адил, хэрэв мэс засал хийлгэчихвэл амьд гарах нь түүн шиг үнэн билээ гэнэ.

	— Үгүй. Үхэхэд айх зүйл байхгүй, зовж шаналан хүч чадал минь ч барагдаж гүйцлээ. Ноён доктор, танд баярлалаа! Ийм л хувьтай байж! Намайг тайван үхүүл!.. гэж доройтсон дуугаар ярив.

	Гуйсаар цөхөрсөн эмч, дахин дахин шалахаа ч болив. 

	Өвчтэй эх, Мекинесийн авхай өөд эргэж, маш дорой дуугаар өөрийн хамгийн сүүлийн хүчээ шавхан: 

	— Эрхэм авхай, миний эрхэм хатантан минь! Миний жаахан мөнгө, юмыг ар гэрт минь элчнээр дамжуулан илгээгээрэй! Тэднийгээ амьд мэнд бий гэж итгэж байна. Харин одоо л тэднийгээ элэг бүтэн байгаа бол уу гэж бодож байна. Тэдэнд, та нарын тухай үргэлж бодсоор, ажилласаар, хүүхдийнхээ төлөө зүтгэсээр байсан гэдгийг бичээрэй. Гагцхүү дахиад тэдэнтэйгээ уулзаж чадахгүй маань даанч гашуудалтай байна... Намайг чухам амьсгал хураах үедээ ч ухаантай тайван байж... та нарын тухай ярьж байгаад талийгаач болсон гэдгийг мэдэгдээрэй! Энэ бүгдийг миний нөхөр... Миний их хүү... отгон хүү, хөөрхий Маркод минь дамжуулаарай! Та нарыг амьсгаагаа хураатал бодсоор байсан гэдгийг хэлээрэй! гээд гашуун зовлон, уйтгартаа багтран;

	— Миний Марко, миний хүү, миний амин зүрх минь!.. гэж чанга хашхирлаа.

	Хоёр нүдний нь нулимс бүрхэж ийш тийшээ хартал ноёны авхай ч түүнийг нууцаар нэг тийш дуудаад явах шиг, инженер нь ч үл үзэгдэв. Харин хоёрхон бүсгүй өвчтэй эхийн нь дэргэд сууцгаажээ. Зэргэлдээ тасалгаанаас хэн нэг хүний яаралтай хөлийн чимээ сонстон, яриа хөөр, дуу шуу болцгооно. Хэдэн минутын дараа, хаалгаар эмч нэлээд сандрангуй, ноёны авхайг дагуулан орж ирэв. Тэдний царай их л хувирч өөрчлөгдсөн байдалтай одоо яах вэ гэсэн маягтай бие биеэ харцгааж, хоорондоо ямар нэг юм аяархан ярилцав. Хэлбэл «одоохон л дээр» гэж авхайд эмчийн хэлэх нь Маркогийн ээжид дуулдсанаас өөр юу ч ойлгосонгүй.

	— Жозефа аа! Танд хэлэх сайхан мэдээ байна гээд инженерийн авхай хоолойгоо засан тэр, сайхан мэдээг та сонс! гээд инженерийн авхайн царай гойд хөгжилтэй болон хувирч: — Тэр мэдээ танд асар их баяр баяслыг төрүүлэх болно гэхэд өвчтэй эх, нүдээ том болгож өөдөөс нь ширтэв.

	— За, одоо байраа бэлтгэж байгаарай! Та өөрийнхөө хамгийн хайртай хүнтэйгээ биеэр уулзах болно... гэлээ.

	Өвчтэй эх түргэн гэгч өндийн, ямар нэг юм асууж лавлах маягтай харж, хаалга өөд юм эрсэн янзтай харснаа больж, тэр авхайн зүг ширтэв. 

	Тэгэхэд авхай,

	— Нэг юм гэж эхэлж хэлснээ, нэг хүн санамсаргүй байтал... хүрээд иржээ гэв.

	— Хэн бэ тэр чинь? гээд эх хашхиран дуу алдаж: агшин зуур, эх орон дээр өндийн сууснаа, гэнэтхэн таг дуугүй болж, өөр тивээс ирсэн хүүгээ үзэх шиг болоод, хоёр гараараа толгойгоо барив.

	Ноорч навсайсан дээлтэй, хамаг юм нь шороо тоосонд дарагдсан Марко хүү хаалганы тэнд зогсож байв.

	Эмч, Маркогийн дээлээс барьж байгаад тавихад, ээж рүүгээ хашхиран гүйж очлоо.

	Ээж нь эцэнхий хоёр гараараа хайрт хүүгээ тэврэн авч, элгэндээ наалдууллаа. Хэсэг зуур инээх, уйлах дуу болсны дараа Маркогийн ээж уртаар санаа алдаж, дэрэн дээрээ толгойгоо тавьж хэвтлээ.

	Дахин өндийсхийж хүүгээ тэврэн үнсэж;

	— Чи минь яаж яваад ирэв? Хаанаас ирэв? Хүү минь мөн биз дээ? Ямар том бол оо вэ? Ганцаараа ирэв үү? Бие чинь эрүүл сайн биз! Үнэхээр, Марко минь мөн гэж үү? Энэ тухайгаа ээждээ яриач... 

	Маркогийн ээжийн хоолой огт өөр болон, доктор луу хандаж, тасалданги хоолойгоор;

	— Доктор минь! Одоохон бушуу! Би одоо эдгэх хэрэгтэй! Би, мэс засал хийлгэхэд бэлхэн байна! Цаг бүү алдаарай! Марког бүр холхон байлгаарай! Марко, минь сэтгэл зовох юм ер үгүй. Чи надад бүх сониноо сайхан яриарай! Дахиад ээж нь үнсье! За, тэгээд гарч бай!.. Доктор оо! Би бэлэн гэлээ. 

	Марког ч гадагш нь гаргаж эзэгтэй, бүсгүйчүүл цөм тасалгаанаас гарцгаав. Тэнд зөвхөн мэс заслын эмч, туслагчтайгаа үлдэж, үүдээ чанга хаалаа.

	Ноён Мекинес, Марког хамгийн цаад талын тасалгаанд оруулах гэсэн нь, жаал хүү ургасан юм шиг ер хөдөлж өгсөнгүй.

	— Яах гэж байгаа юм бэ? Миний ээжийг та нар юү болгох гээд байна? Миний ээж яасан юм бэ? гэж Марко асуув.

	Инженер Мекинес жаал хүүг аяархан цааш болгохыг хичээн:

	— Чи сонсож бай! Би, чамд сайхан тайлбарлаж өгье. Чиний ээж чинь өвчтэй байна. Бага зэрэг мэс засал хийлгээд эдгэх юм. Чамд, би цөмийг нь тайлбарлан ярья. Тийшээ хоёулаа жаахан явъя гэж Марког холдуулахыг оролдоход жаал хүү:

	— Үгүй, би явахгүй. Би эндээ л байна. Энд л тайлбарлаад аль! гэв.

	Инженер түүнд ятгаж ярьсаар жаахан холдуулахыг хичээлээ. Марко, ээжийнхээ төлөө айсандаа хамаг бие нь чичрэв. Гэнэт, эмзэг амин газраа шархадсан хүн шиг аягүй муухай дуу байшин дүүрэн цуурайтлаа. Энэ аягүй дууг сонссон Марко айж, сандрахдаа;

	— Ээж минь, үхчхэв үү! гээд жигтэйхэн муухай хашхирсанд даруйхан, эмч байшингийн хаалгаар шагайж:

	— Ээжийн чинь амь аврагдлаа гэв. 

	Марко эмчийг харж жаахан зогссоноо, гэнэт уйлан өмнө нь мэхэсхийж:

	— Эмч ээ! Танд их баярлалаа! гэхэд эмч, за хүү минь бос! гэж гараа дохиод:

	— Бяцхан залуу баатар эр чи өөрөө хайрт ээжийнхээ халуун амийг аварлаа гэв.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Генуя — Газрын дунд тэнгисийн эрэгт оршдог Италийн нэг хот




	[←2]
	 Лир — Италийн зоос




	[←3]
	 Скудо — Итали зоос, 5 лиртэй тэнцэнэ




	[←4]
	 Хаягийг (ЦБ) 




	[←5]
	 Ломбард — хойд Италийн нэг муж




	[←6]
	 Миль — замын уртын хэмжээ, 420 метртэй тэнцэнэ




	[←7]
	 Индиан (ЦБ)

